
৫২৮
গীতালি





সাথি








পথের সাথি, নমি বারম্বার—

পথিকজনের লহো নমস্কার।

ওগো বিদায়, ওগো ক্ষতি, ওগো দিনশেষের পতি,

ভাঙা বাসার লহো নমস্কার।



ওগো নবপ্রভাত-জ্যোতি, ওগো চিরদিনের গতি,

নূতন আশার লহো নমস্কার।

জীবন-রথের হে সারথি, আমি নিত্য পথের পথী,

পথে চলার লহো নমস্কার।








রেলপথে

বেলা হইতে গয়ায়



২৫ আশ্বিন [১৩২১]









জ্যোতি








ভেঙেছ দুয়ার, এসেছ জ্যোতির্ময়,—

তোমারি হউক জয়।

তিমিরবিদার উদার অভ্যুদয়,

তোমারি হউক জয়।

হে বিজয়ী বীর, নবজীবনের প্রাতে

নবীন আশার খড়্গ তোমার হাতে,

জীর্ণ আবেশ কাটো সুকঠোর ঘাতে—

বন্ধন হোক ক্ষয়।

তোমারি হউক জয়।



এসো দুঃসহ, এসো এসো নির্দয়,—

তোমারি হউক জয়।

এসো নির্মল, এসো এসো নির্ভয়

তোমারি হউক জয়।

